
ჩემი წუთისოფელი1 

თავი 24 
როგორ ვიცხოვრე თბილისში 

(1916 წელი) 

თბილისში ამ ჯერზე გამიმართლა. ისმაილ ჰაყის, რომელიც 
თავისუფლებისთვის მებრძოლი იყო, წიგნის მაღაზია ჰქონდა. მე რამდენჯერმე 
მის მაღაზიაში წიგნის საყიდლად შევედი და გამოველაპარაკე. ლაპარაკიდან 
შემატყო, რომ მის იდეებს ვიზიარებდი, დამიმეგობრდა და ცოტა ხანში იქაური 
რევოლუციონერები გამაცნო. კავკასიაში მეფის რუსეთის სისასტიკემ 
თავისუფლებისთვის მებრძოლი მუსლიმები, ქართველები და რუსები 
შეაკავშირა. იმ დროს თბილისში აჭარელი ხანების ჯგუფი ცხოვრობდა. მათი 
სამშობლო ოსმალეთის საზღვართან ახლოს იყო, ამიტომ მათ დახმარებისთვის 
ოსმალეთს მიმართეს და რუსების წინააღმდეგ ბრძოლა წამოიწყეს, მაგრამ 
ყველანი დაიჭირეს და თბილისის ციხეში ჩაამწყვდიეს. ნაწილი ჯერ კიდევ 
ციხეში იჯდა, ნაწილი კი გამოუშვეს. ეს ხალხი ძალიან დამიმეგობრდა და მათ 
გამო თბილისში დავრჩი. თბილისი და თბილისელები ძალიან მომეწონა და 
მათგან ბევრი სიკეთე და სითბო ვნახე. ერთ რუსულ თუ ირანულ 
სასწავლებელში მასწავლებლობა დავიწყე და ჩემი მეგობრების 
განმანთავისუფლებელ მოძრაობაშიც ჩავერთე. თუმცა თავს არც მეცნიერებას 
ვანებებდი და რუსულის სწავლასაც განვაგრძობდი. დღეში რამდენიმე საათს 
ბოტანიკურ ბაღში (Zhārden botānik) ვატარებდი. ამ დიდ და წარმტაც ბაღში 
ვსეირნობდი და თან მცენარეებსა და ხეებს ვაკვირდებოდი. საღამოობით 
რევოლუციონერების შეკრებებზე დავდიოდი და სასტუმროში მხოლოდ 
სავახშმოდ და დასაძინებლად ვბრუნდებოდი. ამასობაში ძალიან გავკაჟდი და 
ვინც მხედავდა, სიხარულს ვერ მალავდა.  

თბილისური თავგადასავლებიდან ერთ შემთხვევას აღვწერ. ერთ დღეს, 
როცა ისმაილ ჰაყის მაღაზიაში ვიჯექი, ფარფლებიან ქუდში გამოწყობილი 
სუფთად ჩაცმული ახალგაზრდა შემოვიდა. ისმაილმა ის ასე წარმომიდგინა: „ეს 
ბატონი ომარ ფაიეყის (მწერალ მოლა ნასრედინის ნამდვილი სახელი) 

1 Ahmad Kasravi, Zendegani-ye man, Tehran, 1356/1977, 59-61. 



დისშვილია. სტამბოლში ფიკჰი შეისწავლა და ყადია. თქვენსავით ყურანი 
ზეპირად იცის...”. ასე გავიცანით ერთმანეთი და რადგან ჩემი სასტუმრო ახლოს 
იყო, დავპატიჟე. სამ საათზე მეტ ხანს ვისხედით და ისლამზე, ისტორიასა და 
მუსლიმების უბედურებაზე ვლაპარაკობდით. ყველა საკითხში თანამოაზრეები 
აღმოვჩნდით. გამომშვიდობებისას მოჰამად ეფენდიმ გაოცებით მითხრა: „სეიდ 
ეფენდი, მე კი მეგონა, რომ ირანელები რაფიდიტები  იყავით”2. მე ვუთხარი: 
„მეც გაგონილი მქონდა, რომ თქვენ სუნიტები იყავით. მაგრამ შიიზმი და 
სუნიზმი ჩემთვის და თქვენთვის არ არის. ეს იმ ხალხისთვის არის, ვისაც 
საკუთარი აზრი არა აქვს”. ამ სიტყვებით ერთმანეთს დავშორდით.  

სამწუხაროდ, შაჰრივარი3  დამთავრდა და სკოლებიც დაიხურა. მე ისევ 
უმუშევარი დავრჩი და ჩემს მდგომარეობას ძალიან განვიცდიდი. რამდენიმე 
ვაჭარმა შემომთავაზა, რომ ჩემს ხარჯებს თავის თავზე აიღებდა, მაგრამ 
ვუპასუხე, რომ მუქთახორობა ჩემთვის მიუღებელი იყო და ასეთ ყოფას 
ვერასოდეს დავთანხმდებოდი.  

მეჰრის4  ნახევარიც გავიდა. იმ დღეებში თავრიზიდან ამერიკული სკოლის 
დირექტორის მისტერ ჩესტის წერილი მივიღე. მწერდა: „რადგან შარშანდელმა 
მოწაფეებმა თქვენი გაკვეთილების წყალობით საგრძნობლად წინ წაიწიეს, 
ამიტომ გავითვალისწინეთ მათი ინტერესები და თქვენს ადგილზე არავინ 
დავნიშნეთ. სკოლა სამსახურს გთავაზობთ და ხელფასს ერთი მეოთხედით 
გაგიზრდით. სასწრაფოდ ჩამოდით ან ტელეგრამით თქვენი გეგმები 
შეგვატყობინეთ”.  

ამ წერილმა თავრიზი გამახსენა. თან თბილისს ვერ ვწყდებოდი და თან 
თავრიზს ვერ ვივიწყებდი. ორი დღე ასეთ გაორებულ მდგომარეობაში 
გავატარე, მაგრამ მესამე დღეს დედაჩემის ტელეგრამა მივიღე და ჩემს ყოყმანსაც 
ბოლო მოეღო. დედა მწერდა: თუ მალე არ ჩამოხვალ, ვეღარასდროს მნახავო. 
ტელეგრამა რომ გავხსენი და დედაჩემის სახელი რომ დავინახე, ისე 
დავსუსტდი, რომ ტელეგრამა ხელიდან გამივარდა. ავიღე, მაგრამ რამდენიმე 
ხანს წაკითხვა ვერ მოვახერხე. ამ წერილმა და ტელეგრამამ ჩემზე ისე იმოქმედა, 
რომ თავრიზში დაბრუნება გადავწყვიტე.  

მაგრამ პრობლემა ის იყო, რომ უფულოდ ვიყავი. თბილისში რომ ჩამოვედი, 
ცოტაოდენი ფული მქონდა, მაგრამ სულ დავხარჯე. მივხვდი, რომ მშიერ-

 
2 რაფიდიტები შიიტთა ერთ-ერთი ყველაზე გავრცელებული მეტსახელია. მეორე 

თვალსაზრისით, რაფიდიტები ის შიიტები არიან, რომლებიც უარყოფენ პირველ სამ 
ხალიფას და ალის პირველ ხალიფად თვლიან. შემდგომში რაფიდიტებად უმთავრესად 
იწოდებოდნენ იმამიტები, რომლებიც, გარდა აბუ ბექრისა და ომარისა, უარყოფდნენ 
ომაიანთა და აბასიანთა მმართველობის კანონიერებასაც. 

3 ირანული მზის კალენდრის მეექვსე თვე, შეესაბამება 23 აგვისტო - 22 სექტემბერს. 
4 ირანული მზის კალენდრის მეშვიდე თვე, შეესაბამება 23 სექტემბერ - 22 ოქტომბერს. 



მწყურვალი ვრჩებოდი და მირზა ჯაფარ აყა ხამენეის, რომელიც იმჟამად 
კავკასიაში იმყოფებოდა, წერილი მივწერე და 20 მანეთი ვთხოვე. მას შემდეგ 
ერთ თვეზე მეტი გავიდა, მაგრამ პასუხი არ ჩანდა და მეც იმედი გადამეწურა. 
ვფიქრობდი, რა მექნა და ფული ვისგან მესესხა. ასობით ვაჭარს ვიცნობდი, 
მაგრამ მათგან ფულის სესხება არ მინდოდა. ამ ფიქრებში გართული კიბეებზე 
ჩავდიოდი, რომ უცებ ვიღაც კაცი შემომხვდა და სახელი მკითხა. ვუპასუხე და 
გახარებულმა შესძახა: „ორი კვირაა, გეძებთ. მთელი სასტუმროები შემოვიარე. 
კავკასიიდან თქვენს სახელზე 100 მანეთი მოვიდა...“. თქმა არ უნდა, ამ 
სიტყვებმა ჩემზე როგორ იმოქმედა.  

100 მანეთი გამოვართვი, სასტუმროში დავბრუნდი და პირველ რიგში 
სასტუმროში 45 დღის ცხოვრებისა და კვების ფული გადავიხადე. მერე 
სადგურში წავედი და ბილეთი ვიყიდე. სადგურიდან ისმაილ ჰაყის მაღაზიაში 
შევიარე და რამდენიმე წიგნი შევიძინე. 

იმავე საღამოს თბილისიდან გავემგზავრე. მატარებელი აზერბაიჯანში 
გაგზავნილი სალდათებით იყო სავსე. ორ დღეში თავრიზში ჩავედი... 

(თარგმნა მარინა ალექსიძემ)








